
					यह पृष्ठ प्रमाणित है।

रमला

साजन के मन में नित्य वसन्त था। वही वसन्त जो उत्साह
और उदासी का समझौता कराता, वह जीवन के उत्साह से कभी
विरत नहीं, न-जाने कौन-सी आशा की लता उसके मन में कली
लेती रहती। तिस पर भी उदासीन साजन उस बड़ी-सी झील के
तट पर, प्रायः निश्चेष्ट अजगर की तरह पड़ा रहता। उसे स्मरण
नहीं कब से वहाँ रहता था। उसका सुन्दर सुगठित शरीर बिना
देख-रेख के अपनी इच्छानुसार मलिनता में भी चमकता रहता।
उस झील का वह एकमात्र स्वामी था, रक्षक था, सखा था।

शैलमाला की गोद में वह समुद्र का शिशु कलोल करता,
उस पर से अरुण की किरणें नाचती हुई, अपने को शीतल करती
चली जातीं। मध्याह्न में दिवस ठहर जाता--उसकी लघु वीचियों
का कम्पन देखने के लिये। सन्ध्या होते, उसके चारों ओर के

